
«Հայաստանի Հանրապետության ջրային օրենսգրքում լրացումներ և փոփոխություններ կատարելու մասին», «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ և փոփոխություններ կատարելու մասին»,  «Հայաստանի Հանրապետության քրեական օրենսգրքում լրացումներ կատարելու մասին» օրենքների նախագծերի  

	1. «Հայաստանի Հանրապետության ջրային օրենսգրքում լրացումներ և փոփոխություններ կատարելու մասին» օրենքի նախագծի (այսուհետ՝ Նախագիծ) 4-րդ հոդվածով առաջարկվում է Օրենսգրքի 33-րդ հոդվածի 6-րդ մասի 2-րդ նախադասության «խախտվել կամ փոփոխվել» բառերից հետո լրացնել «ջրօգտագործողի կողմից կատարվել են ջրային ռեսուրսների պահպանության դրամագլխին նախատեսված ողջ ծավալով հատկացումները,» բառերը:
Սույն դեպքում, լրացուցիչ հիմնավորման կարիք ունի նշված պահանջը առանձնացնելու անհրաժեշտությունը, քանի որ Օրենսգրքի 32-րդ հոդվածի 3-րդ մասի 10-րդ կետի համաձայն՝ ստորերկրյա ջրային ռեսուրսների օգտագործման նպատակով հորատանցքերի կառուցման կամ լուծարման, ինչպես նաև կոնսերվացման աշխատանքների կատարման պայմաններ, այդ թվում՝ ջրային ռեսուրսների պահպանության դրամագլխին հատկացումներ կատարելու պարտականությունը ջրօգտագործման թույլտվության պահանջներից մեկն է: Իսկ Օրենսգրքի 33-րդ հոդվածի 6-րդ մասի 2-րդ նախադասության համաձայն՝ ջրօգտագործման թույլտվության ժամկետը երկարաձգվում է նույն ժամկետով, նույն պայմաններով և պահանջներով, եթե ջրօգտագործման թույլտվության պայմանները և պահանջները չեն խախտվել կամ փոփոխվել, և առկա է օրենքով նախատեսված դեպքում շրջակա միջավայրի վրա ազդեցության փորձաքննական դրական եզրակացությունը, կամ դրա ժամկետի երկարաձգումը չի հակասում սույն օրենսգրքին, ջրի ազգային քաղաքականությանը, ջրի ազգային ծրագրին, ջրավազանային կառավարման պլաններին, դրանց առնչվող նորմատիվ իրավական այլ ակտերին կամ Հայաստանի Հանրապետության կառավարության կողմից իրականացվող ծրագրերին:
Վերոգրյալից ելնելով՝ գտնում ենք, որ Նախագծի 4-րդ հոդվածի անհրաժեշտությունը բացակայում է:
	1. Ընդունվել է

	2. Նախագծի 5-րդ հոդվածի 1-ին մասի «կետի» բառն անհրաժեշտ է փոխարինել «մասի» բառով: Իսկ 5-րդ հոդվածի 1-ին մասի 2-րդ կետով լրացվող նոր 8-րդ ենթակետի «թույլտվությամն» բառն անհրաժեշտ է փոխարինել «թույլտվությամբ» բառով:
	2. Ընդունվել է

	3. Նախագծի 8-րդ հոդվածի 1-ին մասի 3-րդ կետով կատարվող լրացման և 4-րդ կետով կատարվող փոփոխության արդյունքում Օրենսգրքի 37.1.-րդ հոդվածի մասերի համարակալումը կխախտվի, ինչի արդյունքում կառաջանա դրանց ինկորպորացման անհնարինություն: Ուստի առաջարկում ենք հոդվածը շարադրել նոր խմբագրությամբ՝ վերջինիս մասերի համարակալումը համապատասխանեցնելով «Նորմատիվ իրավական ակտերի մասին» օրենքի 14-րդ հոդվածով սահմանված պահանջներին:
	3. Ընդունվել է

	4. Նախագծի 12-րդ հոդվածի 1-ին մասի 2-րդ կետով նոր խմբագրությամբ շարադրվող Օրենսգրքի 5-րդ մասի համաձայն՝ եթե սույն օրենսգրքի պահանջները խախտող անձը ծանուցագրում նշված ժամկետներում չի կատարում Ջրային ռեսուրսների կառավարման և պահպանության մարմնի տված՝ խախտման ծանուցման մեջ պարունակվող հրահանգը, ապա Ջրային ռեսուրսների կառավարման և պահպանության մարմինը կարող է ապահովել հրահանգում նշված միջոցառումների իրականացումը, որոնք անհրաժեշտ են սույն օրենսգրքի պահանջների խախտումը վերացնելու, այդ թվում` ջրային ռեսուրսներին հասցրած վնասը նվազեցնելու, ազգային ջրային պաշարի մեծությունը կամ ջրերի որակի ստանդարտները, այդ թվում՝ ջրի որակի նորմերը պահպանելու համար: Այդ դեպքում Ջրային ռեսուրսների կառավարման և պահպանության մարմինն օրենսդրությամբ սահմանված կարգով հայց է ներկայացնում դատարան՝ իր կատարած ծախսերը փոխհատուցելու համար հետևյալ անձանցից…:
Սույն դեպքում, առաջարկում ենք հստակեցնել այն միջոցառումների ցանկը, որոնք Օրենսգրքի պահանջների խախտման դեպքում կարող են իրականացվել Ջրային ռեսուրսների կառավարման և պահպանության մարմնի կողմից:
	4. Ընդունվել է

	5. Նախագծի 13-րդ հոդվածի 1-ին մասի «7-րդ» բառն անհրաժեշտ է փոխարինել «8-րդ» բառով:
	5. Ընդունվել է

	6. «Հայաստանի Հանրապետության քրեական օրենսգրքում լրացումներ կատարելու մասին» օրենքի նախագծի (այսուհետ՝ Նախագիծ) 1-ին հոդվածով առաջարկվում է Օրենսգրքի 375-րդ հոդվածի վերնագրում առաջարկվում է «աղտոտելը» բառից հետո լրացնել «և հյուծելը» բառերը:
Այս կապակցությամբ հարկ է նշել, որ ՀՀ քրեական օրենսգրքի  (այսուհետ՝ Օրենսգիրք) 375-րդ հոդվածի 1-ին մասի համաձայն՝ «Ջրերն աղտոտելը՝ բնական կամ արհեստական ծագման մակերևութային կամ ստորերկրյա ջրերը, խմելու ջրամատակարարման աղբյուրներն աղտոտելը, աղբոտելը, խցանելը, սպառելը կամ դրանց բնական հատկությունները կամ որակական բաղադրությունն այլ կերպ փոփոխելը կամ ջրային ռեսուրսը հյուծելը, որը խոշոր չափերի գույքային վնաս է պատճառել, կամ ջրերը ռադիոակտիվ, քիմիական, կենսաբանական կամ այլ վտանգավոր նյութով կամ թափոնով աղտոտելը կամ ջրային ռեսուրսներին այլ էական վնաս պատճառելը (…):»:
Օրենսգրքի համակարգային փոփոխությունների արդյունքում Օրենսդիրը նպատակ է ունեցել լայնացնել և առավել ընդգրկուն դարձնել հանցակազմի դիսպոզիցիան և հենց դրանով էլ պայմանավորված ջրերը աղտոտելու հնարավոր եղանակների հասկացությունն իր մեջ արդեն իսկ ներառում է նաև ջրային ռեսուրսը հյուծելու տարբերակը, որն իր ամրագրումը ստացել է «բնական կամ արհեստական ծագման մակերևութային կամ ստորերկրյա ջրերը (…) սպառելը կամ դրանց բնական հատկությունները կամ որակական բաղադրությունն այլ կերպ փոփոխելը կամ ջրային ռեսուրսը հյուծելը» ձևակերպման մեջ ուստի, գտնում ենք, որ հոդվածի վերնագրում «և հյուծելը» բառերի ավելացումը կրում է ձևական բնույթ և, ինքնին, չունի բովանդակային նշանակությունը:
	6. Ընդունվել է

	7. Նախագծի 1-ին հոդվածով առաջարկվում է Օրենսգրքի 375-րդ հոդվածի 1-ին մասում «պատճառելը» բառից հետո լրացնել «կամ լուծարված հորատանցքը վերաբացելը կամ Արարատյան դաշտում (Արարատի և Արմավիրի մարզեր) առանց ջրօգտագործման թույլտվության ստորերկրյա արտեզյան (ճնշումային) ջրերից ջրօգտագործում իրականացնելը կամ այդ նպատակով հորատանցք հորատելը» բառերով: 
Հարկ ենք համարում նշել, որ Օրենսգրքի 262-րդ հոդվածը պատասխանատվություն է նախատեսում ջրի խողովակաշարերին ապօրինի միացում կատարելու, դրանց չափման համար նախատեսված սարքերի ցուցմունքներն ապօրինի փոխելու և դրանց բնականոն աշխատանքը խաթարելու համար: Նույն օրենսգրքի 259-րդ հոդվածը որպես նախորդ կարգավորման ընդհանուր նորմ սահմանում է՝ «Խաբեության, վստահությունը չարաշահելու կամ կեղծ տեղեկություն տարածելու կամ ապօրինի այլ եղանակով մեկ ուրիշին խոշոր չափերի գույքային վնաս պատճառելը, որը դրսևորվել է բաց թողնված օգուտի, գույքի մաշվածության կամ հարկադրված ծախսեր կատարելու ձևով»:
Վերոնշյալ նորմերի լույսի ներքո վերլուծելով Նախագծով առաջարկվող փոփոխությունը, այն է՝ առանց ջրօգտագործման թույլտվության ստորերկրյա արտեզյան (ճնշումային) ջրերից ջրօգտագործում իրականացնելը կամ այդ նպատակով հորատանցք հորատելը կամ լուծարված հորատանցքը վերաբացելը, գտնում ենք, որ այս արարքի կատարման համար անձը կարող է ենթարկվել պատասխանատվության Օրենսգրքի 259-րդ և 262-րդ հոդվածի դիսպոզիցիայի շրջանակներում: Ինչ վերաբերում է ջրաօգտագործման մյուս դրսևորումներին, ապա վերջիններիս ապօրինի օգտագործումը կարող է դիտարկվել նաև հափշտակության այլ եղանակների համար պատասխանատվություն նախատեսող հոդվածներով իրավական գնահատական տալու շրջանակներում: Հետևաբար, սույն դեպքում փոփոխությունների կատարելու անհրաժեշտությունը բացակայում է:
Դրանից բացի, սույն կարգավորման ներդրումը քրեաիրավական օրենսդրության մեջ, ինքնին, տարակուսելի ենք համարում, քանի որ Նախագծով առաջարկվող հոդվածի ուսումնասիրությունից պարզ է դառնում, որ տվյալ արարքի համար անձը պատասխանատվության կարող է ենթարկվել միայն այն դեպքում, երբ այն կատարել է Արարատյան դաշտում (Արարատի և Արմավիրի մարզեր): Միևնույն ժամանակ, եթե անգամ ընդունելի համարվեն Նախագծով առաջարկվող փոփոխությունները, ապա Նախագծի և Նախագծի հիմնավորման ուսումնասիրությունից պարզ չէ, թե ինչո՞վ է պայմանավորված, որ վերը նշված արարքը միայն պետք է քրեական պատասխանատվություն առաջացնի Արարատյան դաշտում (Արարատի և Արմավիրի մարզեր) կատարելու դեպքում:
	7. Չի ընդունվել
Նշված հոդվածներով կարգավորումները վերաբերվում են ջրային համկարգերին և գույքին, մինդեռ Նախագծով տրված կարգավորումները վերաբերվում են ստորերկրյա ջրային ռեսուրսին և դրա ապօրինի օգտագործմանը և միտված են Արարատյան արտեզյան ավազանի ստորերկրյա ջրային ռեսուրսների ապօրինի օգտագործման կանխարգելմանը և ռեսուրսի պահպանությանը։ Պայմանավորված բնակլիմայական պայմաններով և մարդու անհաշվենկատ ու անխնա գործունեությամբ Արարատյան արտեզյան ավազանում տեղի է ունենում ստորերկրյա ջրերի հյուծում (սպառում, աղտոտում), ինչը շատ կարճ ժամանակահատվածում կբերի համընդհանուր բնապահպանական և սոցիալ-տնտեսական աղետի։ Նշված արարքի հանրային վտանգավորության աստիճանը շատ բարձր է, ինչով էլ պայմանավորված է սույն կարգավորման անհրաժեշտությունը և հրատապությունը։
Սույն փաթեթին կից ներկայացված Վարչական իրավախախտումների վերաբերյալ օրենսգրքի փոփոխություններով վարչական պատասխանատվություն է նախատեսվել ՀՀ ամբողջ տարածքում առանց ջրօգտագործման թույլտվության ստորերկրյա ջրային ռեսուրսներից (բացառությամբ՝ Արարատյան դաշտի (Արարատի և Արմավիրի մարզեր) ստորերկրյա արտեզյան (ճնշումային) ջրերից) ջրօգտագործում իրականացնելու կամ այդ նպատակով հորատանցք հորատելու կամ կոնսերվացված հորատանցքերը վերաբացելու համար, իսկ հաշվի առնելով 
Արարատյան արտեզյան ավազանի որակական և քանակական փոփոխությունները, որոնք ավազանը կանգնեցրել են էկոլոգիական անդառնալի աղետի առջև Քրեական օրենսգրքի փոփոխությունների նախագծով սահմանվել   է  քրեական պատասխանատվություն Արարատյան դաշտում (Արարատի և Արմավիրի մարզեր) առանց ջրօգտագործման թույլտվության ստորերկրյա արտեզյան (ճնշումային) ջրերից ջրօգտագործում իրականացնելու կամ այդ նպատակով հորատանցք հորատելու, ինչպես նաև ՀՀ ամբողջ տարածքում լուծարված հորատանցքերի վերաբացման համար։
Նախագծի հիմնավորմամբ մանրամասն ներկայացված է Արարատյան արտեզյան ավազանի ներկայիս վիճակը։
 Արարատյան արտեզյան ավազանին առանձնակի անդրադառնալը և ծանրացնող հանգամանք սահմանելը պայմանավորված է վերջինիս ռազմավարական նշանակությամբ, ինչպես նաև Կենտրոնական Հայաստանի խմելու ջրամատակարարման միակ հեռանկարային ջրաղբյուրը հանդիսանալու հանգամանքով:


	8. Նախագծի 2-րդ հոդվածով լրացվող՝ Օրենսգրքի 385-րդ հոդվածի 3-րդ մասի համաձայն՝ «Սույն հոդվածի 1-ին մասով սահմանված արարքը, որը կատարվել է սիգ ձկնատեսակի նկատմամբ՝ խոշոր չափի գույքային վնաս պատճառելով՝
1) դրանց զանգվածային ոչնչացման կամ արդյունահանման եղանակ օգտագործելով, կամ
2) դրանց որսի կամ արդյունահանման համար արգելված ժամանակ, կամ
3) արգելված վայրում՝ 
պատժվում է տուգանքով՝ տասնհինգապատիկից քառասունապատիկի չափով, կամ հանրային աշխատանքներով՝ հարյուրից երկու հարյուր ժամ տևողությամբ, կամ որոշակի պաշտոններ զբաղեցնելու կամ որոշակի գործունեությամբ զբաղվելու իրավունքից զրկելով` երկուսից հինգ տարի ժամկետով, կամ ազատության սահմանափակմամբ` առավելագույնը երեք տարի ժամկետով, կամ կարճաժամկետ ազատազրկմամբ` առավելագույնը երկու ամիս ժամկետով, կամ ազատազրկմամբ՝ առավելագույնը երեք տարի ժամկետով:
Սույն հոդվածի 3-րդ մասի իմաստով խոշոր չափ է համարվում 150 000 Հայաստանի Հանրապետության դրամը գերազանցող գումարը (արժեքը)։»։
Այս կապակցությամբ հարկ է նշել, որ Օրենսգրքի 385-րդ հոդվածի 1-ին մասի համաձայն՝ «Ձուկ կամ ջրային այլ կենդանի ապօրինի որսալը կամ ձուկ, ջրային այլ կենդանի կամ ջրային բույս ապօրինի արդյունահանելը, որը կատարվել է՝
1) դրանց զանգվածային ոչնչացման կամ արդյունահանման եղանակ օգտագործելով,
2) դրանց որսի կամ արդյունահանման համար արգելված ժամանակ՝ խոշոր չափերի գույքային վնաս պատճառելով, կամ
3) արգելված վայրում՝ խոշոր չափերի գույքային վնաս պատճառելով պատժվում է տուգանքով՝ տասնապատիկից երեսնապատիկի չափով, կամ հանրային աշխատանքներով՝ հարյուրից երկու հարյուր ժամ տևողությամբ, կամ որոշակի պաշտոններ զբաղեցնելու կամ որոշակի գործունեությամբ զբաղվելու իրավունքից զրկելով` երկուսից հինգ տարի ժամկետով, կամ ազատության սահմանափակմամբ` առավելագույնը երեք տարի ժամկետով, կամ կարճաժամկետ ազատազրկմամբ` առավելագույնը երկու ամիս ժամկետով, կամ ազատազրկմամբ՝ առավելագույնը երեք տարի ժամկետով:»:
Օրենսգրքի 385-րդ հոդվածի և Նախագծի ուսումնասիրության արդյունքում հարկ ենք համարում փաստել, որ փոփոխության պարագայում կստեղծվի մի իրավիճակ, երբ միևնույն հանցակազմը նախատեսող նույն հոդվածի տարբեր մասերում ամրագրված կլինի նույն դիսպոզիցիան, ինչն անհարկի կծանրաբեռնի հոդվածի տեքստը և կհակասի իրավական որոշակիության սկզբունքին, ուստի առաջարկում ենք ձեռնպահ մնալ այս փոփոխությունը կատարելուց:
Ինչ վերաբերում է նրան, որ առաջարկվում է պատասխանատվություն նախատեսել սիգ ձկնատեսակի որսի և արդյունահանման համար, ապա հարկ ենք համարում նշել, որ նշված փոփոխությունն, ինքնին, խնդրահարույց է, քանի որ ժամանակի ընթացքում հնարավոր է առաջ գա որևիցէ այլ ձկան կամ ջրային կենդանու  վերացման վտանգ, որի դեմ պայքարի գործուն միջոց է ոչ թե Օրենսգրքում պարբերաբար կատարվող փոփոխությունները՝ լրացնելով այս կամ այն ձկնատեսակը, այլ մեխանիզմների կիրառությունը:   
	8. Մասամբ է ընդունվել
Նախագիծը լրամշակվել է՝ սիգ ձկնատեսակի համար սույն հոդվածի դեսպոզիցիայում սահմանվել են առավել խիստ պատժաչափեր։
Սիգ ձկնատեսակին առանձնակի անդրադառնալը և ծանրացնող հանգամանք սահմանելը պայմանավորված է այդ ձկնատեսակի՝ ՀՀ-ի համար պարենային անվտանգության և ռազմավարական նշանակության օբյեկտ հանդիսանալու պայմանով։ Տարիներ շարունակ այս ձկնատեսակի պահպանությանն ուղղված միջոցառումների և մեխանիզմների կիրառությունը չի հանգեցրել ակնկալվող արդյունքի և սիգի պաշարների կայուն օգտագործման հարցը շարունակում է մնալ վտանգված։ Այլ ձկնատեսակի կամ ջրային կենդանու վերացման վտանգի համար գործող օրենսգրքի սույն հոդվածի 1-ին մասով արդեն իսկ սահմանված են կարգավորումներ։ Հետևաբար նախագծով առաջարկվող փոփոխությունն անհրաժեշտ է սիգ ձկնատեսակի պահպանության և երկրի պարենային ապահովման տեսանկյունից։ 


	9. Միևնույն ժամանակ առաջարկում ենք Նախագծի 2-րդ հոդվածի 1-ին մասի «3-րդ մասով» բառերը փոխարինել «3-րդ և 4-րդ մասերով» բառերով իսկ «Սույն հոդվածի 3-րդ» բառերից առաջ լրացնել «4.» թիվը, քանի որ Նախագծի 2-րդ հոդվածի 1-ին մասով լրացվող «Սույն հոդվածի 3-րդ մասի իմաստով խոշոր չափ է համարվում 150 000 Հայաստանի Հանրապետության դրամը գերազանցող գումարը (արժեքը)։» պարբերությունը բովանդակային առումով առանձին կարգավորում է:
	9. Ընդունվել է

	10. «Վարչական իրավախախտումների վերաբերյալ Հայաստանի Հանրապետության օրենսգրքում փոփոխություններ և լրացումներ կատարելու մասին» օրենքի նախագծի (այսուհետ՝ Նախագիծ) 2-րդ հոդվածի 1-ին մասի 2-րդ կետով կատարվող փոփոխության արդյունքում Օրենսգրքի 88-րդ հոդվածում կառաջանա բովանդակային անհամապատասխանություն, ուստի առաջարկում ենք նշված հոդվածը շարադրել նոր խմբագրությամբ՝ պահպանելով հոդվածի մասերի համարակալման՝ «Նորմատիվ իրավական ակտերի մասին» օրենքով նախատեսված կանոնները:
Բացի այդ, նշված հոդվածը նոր խմբագրությամբ շարադրելու արդյունքում հոդվածը կունենա 4 մաս, ուստի անհրաժեշտ է վերանայել նաև Նախագծի 2-րդ հոդվածի 1-ին մասի 2-րդ կետով նախատեսվող փոփոխությունը: 
	10. Ընդունվել է

	11. Միևնույն ժամանակ առաջարկում ենք Նախագծի 3-րդ հոդվածի 1-ին մասի «նոր» բառից հետո լրացնել «2-րդ և 3-րդ մասերով» բառերով, իսկ «Սույն հոդվածի 2-րդ» բառերից առաջ լրացնել «3.» թիվը, քանի որ Նախագծի 3-րդ հոդվածի 1-ին մասով լրացվող «Սույն հոդվածի 2-րդ մասի իմաստով՝ մանր չափ է համարվում մինչև 150 000 Հայաստանի Հանրապետության դրամը չգերազանցող գումարը (արժեքը)։» պարբերությունը բովանդակային առումով առանձին կարգավորում է:
	11. Ընդունվել է

	12. Նախագծի 4-րդ հոդվածով լրացում է կատարվում ՎԻՎՕ-ի 162-րդ հոդվածում՝ պատասխանատվություն նախատեսելով նույն հոդվածի 1-ին մասով նախատեսված արարքը, այն է՝ ոչ սահմանված տեղերում առևտուր իրականացնելը կամ ծառայություն մատուցելը, սիգ ձկնատեսակի կամ սիգ ձկնատեսակի ձկնկիթի նկատմամբ կատարելու համար: 
Այս կապակցությամբ գտնում ենք, որ հիշյալ արարքի համար, կախված վաճառվող ապրանքատեսակից, տարբերակված, մասնավորապես՝ առավել խիստ վարչական պատասխանատվություն, ընդհուպ՝ նույն հոդվածում նախատեսված վարչական պատասխանատվության միջոցներից տարբերվող այլ միջոցներ ևս (առևտրի կամ ծառայությունների մատուցման ընթացքում օգտագործվող և իրավախախտում կատարած անձին կամ երրորդ անձին սեփականության իրավունքով պատկանող առարկաների կամ կենդանիների կամ դրանց արգասիքների բռնագրավմամբ կամ առանց դրա) նախատեսելը հիմնավորված չէ, քանի որ տվյալ հոդվածով նախատեսված արարքի հակաիրավականությունը դրսևորվում է ոչ սահմանված տեղերում առևտուր իրականցնելով կամ ծառայություն մատուցելով՝ անկախ վաճառվող ապրանքի կամ ծառայության տեսակից:
Բացի այդ, նշված կարգավորման ընդունման պարագայում՝ առաջարկում ենք Նախագծի 4-րդ հոդվածի 1-ին մասի 1-ին կետի «1-ին մասը» բառերը հանել, «2-րդ պարբերությունով» բառերը փոխարինել «1.1-ին մասով» բառերով, իսկ «Սույն հոդվածի 1-ին» բառերից առաջ լրացնել «1.1.» թիվը: 
Նույն հոդվածի 1-ին մասի 2-րդ կետի «Սույն հոդվածը» բառերն առաջարկում ենք հանել, «լրացնել լրացնել» բառերը փոխարինել «լրացնել» բառով, «վերջին պարբերությունով» բառերը՝ «3-րդ մասով» բառերով, իսկ «Սույն հոդվածի 1-ին մասի 2-րդ պարբերությամբ» բառերն առաջարկում ենք փոխարինել «3. Սույն հոդվածի 1.1-ին մասով» բառերով:
	12. Ընդունվել է

	Ներքին գործերի նախարարություն
	13.09.2023

	
	43/21/109678

	Հայաստանի Հանրապետության ջրային օրենսգրքում լրացումներ և փոփոխություններ կատարելու մասին», «Վարչական իրավախախտումների վերաբերյալ Հայաստանի Հանրապետության օրենսգրքում փոփոխություններ և լրացումներ կատարելու մասին», «Հայաստանի Հանրապետության քրեական օրենսգրքում լրացումներ կատարելու մասին» օրենքների նախագծերի վերաբերյալ

1. «Հայաստանի Հանրապետության քրեական օրենսգրքում լրացումներ կատարելու մասին» նախագծի (այսուհետ՝ Նախագիծ) առաջին հոդվածով առաջարկվում է ՀՀ քրեական օրենսգրքի (այսուհետ՝ Օրենսգիրք) 375-րդ հոդվածի վերնագրում «աղտոտելը» բառից հետո լրացնել «և հյուծելը» բառերը:
Օրենսգրքի նշված հոդվածի դիսպոզիցիայում, որը կրում է նկարագրական բնույթ, թվարկված են ջրերն աղտոտելու հանցակազմի օբյեկտիվ կողմի բոլոր հնարավոր դրսևորումները: Այլ կերպ ասած՝ ջրերն աղտոտելու հասկացությունը քրեաիրավական իմաստով իր մեջ, ի թիվս այլնի, արդեն իսկ ներառում է ջրային ռեսուրսը հյուծելը։ Ուստի հասկանալի չէ տվյալ հանցակազմի օբյեկտիվ կողմի դրսևորումներից մեկի անվանումը հոդվածի վերնագրում արտացոլելու տրամաբանությունը: Առավել ևս, փոփոխությամբ առաջարկվող տարբերակի պարագայում հոդվածի վերնագիրը հստակորեն չի արտացոլի հոդվածի բովանդակությունը և կտա տարընկալումների տեղիք:
	









1. Ընդունվել է


	2. Նախագծի 1-ին հոդվածով առաջարկվում է Օրենսգրքի 375-րդ հոդվածի 1-ին մասում «պատճառելը» բառից հետո լրացնել «կամ լուծարված հորատանցքը վերաբացելը կամ Արարատյան դաշտում (Արարատի և Արմավիրի մարզեր) առանց ջրօգտագործման թույլտվության ստորերկրյա արտեզյան (ճնշումային) ջրերից ջրօգտագործում իրականացնելը կամ այդ նպատակով հորատանցք հորատելը» բառերով: Հաշվի առնելով Օրենսգրքի նշված հոդվածում ամրագրված ջրային ռեսուրսների քրեաիրավական պաշտպանության մոտեցումները, մասնավորապես, հետևանքի պարտադիր առկայությունը, գտնում ենք, որ Նախագծով առաջարկվող արարքը պետք է առաջացնի նաև հետևանք, իսկ հետևանք չառաջացնելու պարագայում կարող է քննարկվել արարքը որպես վարչական իրավախախտում դիտարկելու հնարավորությունը: Բացի այդ, խնդրահարույց է և լրացուցիչ ծանրակշիռ հիմնավորման կարիք ունի նախագծով առաջարկվող կարգավորումը միայն Արարատյան դաշտի վրա տարածելը, ինչը դիսբալանս կստեղծի ՀՀ տարածքի ջրային այլ ռեսուրսների քրեաիրավական պաշտպանության համատեքստում։
	2. Չի ընդունվել 
Սույն փաթեթին կից ներկայացված Վարչական իրավախախտումների վերաբերյալ օրենսգրքի փոփոխություններով վարչական պատասխանատվություն է նախատեսվել ՀՀ ամբողջ տարածքում առանց ջրօգտագործման թույլտվության ստորերկրյա ջրային ռեսուրսներից (բացառությամբ՝ Արարատյան դաշտի (Արարատի և Արմավիրի մարզեր) ստորերկրյա արտեզյան (ճնշումային) ջրերից) ջրօգտագործում իրականացնելու կամ այդ նպատակով հորատանցք հորատելու կամ կոնսերվացված հորատանցքերը վերաբացելու համար, իսկ հաշվի առնելով 
Արարատյան արտեզյան ավազանի որակական և քանակական փոփոխությունները, որոնք ավազանը կանգնեցրել են էկոլոգիական անդառնալի աղետի առջև Քրեական օրենսգրքի փոփոխությունների նախագծով սահմանվել   է  քրեական պատասխանատվություն Արարատյան դաշտում (Արարատի և Արմավիրի մարզեր) առանց ջրօգտագործման թույլտվության ստորերկրյա արտեզյան (ճնշումային) ջրերից ջրօգտագործում իրականացնելու կամ այդ նպատակով հորատանցք հորատելու, ինչպես նաև ՀՀ ամբողջ տարածքում լուծարված հորատանցքերի վերաբացման համար։
Նախագծի հիմնավորմամբ մանրամասն ներկայացված է Արարատյան արտեզյան ավազանի ներկայիս վիճակը։
 Արարատյան արտեզյան ավազանին առանձնակի անդրադառնալը և ծանրացնող հանգամանք սահմանելը պայմանավորված է վերջինիս ռազմավարական նշանակությամբ, ինչպես նաև Կենտրոնական Հայաստանի խմելու ջրամատակարարման միակ հեռանկարային ջրաղբյուրը հանդիսանալու հանգամանքով:

	3. Նախագծի 2-րդ հոդվածով առաջարկվում է Օրենսգրքի 385-րդ հոդվածը լրացնել նոր՝ 3-րդ մասով, որով նախատեսվում է քրեական պատասխանատվություն սահմանել սիգ ձկնատեսակի ապօրինի որսի կամ ապօրինի արդյունահանման համար՝ սահմանելով ծանրացնող հանգամանքներ, օրինակ՝ նշված արարքը սիգ ձկնատեսակի որսի կամ արդյունահանման համար արգելված ժամանակ կատարելը: Այս համատեքստում, նախ խնդրահարույց է սիգ ձկնատեսակի կապակցությամբ նշված հոդվածում առանձին պատասխանատվություն նախատեսելն այն պարագայում, երբ հոդվածի առաջին մասի կարգավորումներն արդեն իսկ ապահովում են նշված ձկնատեսակի քրեաիրավական պաշտպանության հնարավորությունը: Ինչ վերաբերում է նշված արարքը, որպես ծանրացնող հանգամանք, սիգ ձկնատեսակի որսի կամ արդյունահանման համար արգելված ժամանակ (օրինակ՝ ձվադրման ժամանակահատվածում) կատարելու համար պատասխանատվություն սահմանելուն, ապա նման մոտեցումը ևս խնդրահարույց է: Մասնավորապես, մեր դիտարկմամբ, կոնկրետ ձկնատեսակի որսի կամ արդյունահանման համար կոնկրետ ժամանակահատվածում պատասխանատվություն նախատեսելը, ըստ էության, հատվածական լուծում է, քանի որ հետագայում կարող է առաջանալ այլ ձկնատեսակի կամ ջրային կենդանու վերացման վտանգ, որի դեմ պայքարի արդյունավետ միջոց է ոչ թե Օրենսգրքում պարբերաբար փոփոխություններ կատարելը, այլ՝ այնպիսի կառուցակարգեր ներդնելը, որոնք կապահովեն հիմնախնդրի համալիր և տևական լուծում: Ընդ որում,  նախագծով առաջարկվող մոտեցման պարագայում սիգ ձկնատեսակի ապօրինի որսի կամ ապօրինի արդյունահանման համար, որպես հետևանք, առաջարկվում է սահմանել խոշոր չափի գույքային վնասի պատճառումը: Այս առումով հարկ է նկատի ունենալ, որ թեև արարքը համարվելու է ծանրացնող հանգամանքներում կատարված, այնուամենայնիվ, արարքը որպես հանցանք որակելու համար անհրաժեշտ պատճառված գույքային վնասի չափը նույնական է նշված հոդվածի 1-ին մասով սահմանված վնասի չափի հետ: Մինչդեռ, քրեաիրավական նորմերի կառուցման տրամաբանությունը պահանջում է, որպեսզի ավելի ծանր հանցանքի համար ավելի խիստ պատասխանատվություն սահմանող նորմը պատասխանատվությունը փոխկապակցի առավել մեծ չափի վնաս պատճառելու հետ (եթե վնասի պատճառումը պարտադիր է արարքը հանցանք համարելու համար):
Ամփոփելով վերոգրյալը՝ հայտնում ենք, որ «Հայաստանի Հանրապետության քրեական օրենսգրքում լրացումներ կատարելու մասին» օրենքի նախագծով առաջարկվող կարգավորումները էական վերանայման կարիք ունեն և ընդունելի չեն ՀՀ ներքին գործերի նախարարության համար: Որպես տարբերակ, առաջարկվում է քննարկել համապատասխան արարքները վարչական իրավախախտում դիտարկելու, ինչպես նաև՝ առկայության դեպքում, Վարչական իրավախախտումների վերաբերյալ օրենսգրքի համապատասխան հոդվածների սանկցիաները խստացնելու հնարավորությունը:
	3.  Մասամբ է ընդունվել
Նախագիծը լրամշակվել է՝ սիգ ձկնատեսակի համար սույն հոդվածի դեսպոզիցիայում սահմանվել են առավել խիստ պատժաչափեր։
Սիգ ձկնատեսակին առանձնակի անդրադառնալը և ծանրացնող հանգամանք սահմանելը պայմանավորված է այդ ձկնատեսակի՝ ՀՀ-ի համար պարենային անվտանգության և ռազմավարական նշանակության օբյեկտ հանդիսանալու պայմանով։ Տարիներ շարունակ այս ձկնատեսակի պահպանությանն ուղղված միջոցառումների և մեխանիզմների կիրառությունը չի հանգեցրել ակնկալվող արդյունքի և սիգի պաշարների կայուն օգտագործման հարցը շարունակում է մնալ վտանգված։ Այլ ձկնատեսակի կամ ջրային կենդանու վերացման վտանգի համար գործող օրենսգրքի սույն հոդվածի 1-ին մասով արդեն իսկ սահմանված են կարգավորումներ։ Հետևաբար նախագծով առաջարկվող փոփոխությունն անհրաժեշտ է սիգ ձկնատեսակի պահպանության և երկրի պարենային ապահովման տեսանկյունից։ 






